
    

 

 

 

 

 

 

ᑐᓴᕋᑦᓴᒥᒃ ᒪᓂᓯᓂᖅ               ᑕᕝᕓᓇᖅ ᒪᓂᔭᖅ 
  

 

          

ᔨᐊᓂᕗ ᒪᓂᒃ ᐅᓇᒻᒥᓱᖕᖏᓚᖅ ᓄᑖᒥᒃ ᑎᓕᔭᐅᒪᐅᑎᒥᒃ ᑐᑭᒧᐊᑦᑎᓯᔨᐅᓂᕐᒥᒃ ᑲᑎᕕᒃ 

ᓄᓇᓕᓕᒫᑦ ᑲᕙᒪᖓᓂ         

 
 

ᑰᒃᔪᐊᖅ, ᑯᐯ, ᑏᓯᒻᐱᕆ 13, 2021 - ᔨᐊᓂᕗ ᒪᓂᒃ ᑐᓴᕐᑎᓯᕗᖅ ᐅᓪᓗᒥ ᐅᓇᒻᒥᓱᖕᖏᓂᕐᒥᓂᒃ ᓄᑖᒥᒃ 

ᑎᓕᔭᐅᒪᐅᑎᖃᕐᓂᒥᒃ ᑲᑎᕕᒃ ᓄᓇᓕᓕᒫᑦ ᑲᕙᒪᖓᓂ ᑐᑭᒧᐊᑦᑎᓯᔨᐅᓂᕐᒥᒃ ᒪᕐᕈᐃᓂᒃ ᒪᓕᑦᑕᕇᑦᑐᓂᒃ 

ᓂᕈᐊᕐᑕᐅᒪᓚᐅᕐᓱᓂ ᐱᖓᓱᓂᒃ ᐊᕐᕌᒍᕐᑐᓂᖃᓲᓂᒃ. ᒫᓐᓇᓯᐅᑎ ᑐᑭᒧᐊᑦᑎᓯᔨᐅᑉ ᑐᖓᓕᐊ ᕿᐊᓪᑕ ᓯᓅᐸ 

ᑎᓕᔭᐅᑫᓐᓇᖁᖅ ᒫᓐᓇᓯᐅᑎᐅᓂᐊᕐᓗᓂ ᑐᑭᒧᐊᑦᑎᓯᔨᐅᓗᓂ ᐊᑑᑎᓂᑯᖓᓄᑦ ᐊᑐᓗᑭᑦᑕᐅᓲᖑᖕᖏᑐᖅ 

ᖃᓄᐃᑦᑐᑎᒎᕐᓂᐅᔪᖅ ᓄᕙᓐᓇᖅ-19 ᖃᓂᒪᓐᓇᔪᐊᖅ, ᓄᕐᖃᖓᓚᕿᑎᑕᐅᓚᐅᕐᑎᓗᒋᑦ ᓂᕈᐊᕐᓃᑦ ᑕᓪᓕᒪᐃᓂᒃ ᑕᕐᕋᒥ 

ᓄᓇᓕᓐᓂ ᑭᖑᕙᕆᐊᕐᑎᑕᐅᓚᕿᑦᓱᓂ ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ ᑎᓕᓯᓂᕆᓲᖏᑦ ᐳᕐᑐᓂᕐᓴᐃᑦ 

ᑲᑎᒪᔨᐅᓂᑦᓴᖏᓐᓄᑦ.  

 

ᔨᐊᓂᕗ ᒪᓂᐅᑉ ᑎᓕᔭᐅᒪᐅᑎᖓ ᑲᑎᕕᒃ ᓄᓇᓕᓕᒫᑦ ᑲᕙᒪᖓᓂ ᑐᑭᒧᐊᑦᑎᓯᔨᐅᓂᕐᒧᑦ ᓄᑕᐅᓯᓕᕐᑕᐅᓚᐅᔪᖅ 

ᓅᕕᒻᐱᕆ 2018-ᒥ. ᐃᓱᓕᑐᐊᕐᒪᑦ ᓂᕈᐊᕐᑕᐅᓂᖓ ᓅᕕᒻᐱᕆᐅᓚᐅᕐᑐᒥ, ᐊᖏᕐᓯᒪᓚᐅᕐᑐᖅ, ᐃᑉᐱᒋᑦᓱᒍ 

ᐊᑐᓗᑭᑦᑕᐅᓲᖑᖕᖏᑐᖅ ᓱᕐᕃᓂᖃᕐᓱᓂ ᓄᓇᕕᒻᒥ ᐊᕗᖕᖓᐅᓕᒋᐊᕐᑎᓱᒍ ᑎᓕᔭᐅᒪᐅᑎᖓ ᑎᑭᐅᑎᖕᖏᓂᖓᓂ 

ᐃᓇᖐᔪᑦᓴᒫᖑᔪᖅ. ᕿᐊᓪᑕ ᓯᓅᐸ ᑎᓕᔭᐅᕐᖃᐅᕗᖅ ᐊᓪᓕᑐᖃᕇᖑᑎᓪᓗᒍ ᐊᑐᓗᑭᑦᑕᐅᓲᖑᖕᖏᑐᒥᒃ ᐊᑕᐅᓯᕐᒥᒃ 

ᐅᓪᓗᑐᕐᑐᒥᒃ ᓄᓇᓕᓕᒫᑦ ᑲᑎᒪᔨᖏᑦ ᑲᑎᒪᑎᓪᓗᒋᑦ ᐅᐃᒪᓇᕐᑐᖁᑎᐅᔪᓂᒃ ᓵᖕᖓᓯᑦᓱᑎᒃ. ᑭᖑᓪᓕᐅᓛᕐᑐᖅ ᑲᑎᕕᒃ 

ᓄᓇᓕᓕᒫᑦ ᑲᕙᒪᖓᑲ ᑲᑎᒪᔨᖏᑦ ᑲᑎᒪᓂᖃᓛᕐᑐᑦ ᓅᑕᐅᕐᖃᐅᔪᖅ ᕕᕗᐊᕆᒧᑦ, ᑌᑲᓂ ᓂᕈᐊᕈᓐᓇᓂᖃᓛᕐᓗᑎᒃ 

ᑐᑭᒧᐊᑦᑎᓯᔨᐅᓂᕐᒧᑦ, ᑐᖓᓕᐊ ᑐᑭᒧᐊᑦᑎᓯᔨᐅᓂᕐᒧᑦ ᐊᒻᒪᓗ ᐳᕐᑐᓂᕐᓴᒥ ᑲᑎᒪᔨᑦᓴᖏᓐᓂ ᐊᑑᑎᓛᕐᓗᓂ. 

 

ᔨᐊᓂᕗ ᒪᓂᒃ ᐅᐱᒍᓱᑉᐳᖅ ᐊᓂᒍᐃᑎᓚᐅᕐᑕᒥᓂᒃ ᑲᑎᕕᒃ ᓄᓇᓕᓕᒫᑦ ᑲᕙᒪᖓᓃᓐᓂᒥᓂᒃ ᒪᕐᕈᐃᓂᒃ 

ᑎᓕᔭᐅᒪᐅᑎᐅᓚᐅᕐᑐᓂᒃ. ᑖᓐᓇ ᑎᒥᖁᑎᒋᔭᐅᔪᖅ ᐃᖏᕐᕋᓯᐊᒻᒪᕆᓚᐅᕐᒪᑦ ᐊᑑᑎᒋᐅᒐᓗᐊᕐᓱᓂ ᖃᓂᒪᓂᕐᔪᐊᑯᑎᒍᑦ 

ᑌᒣᓚᐅᕐᓯᒪᖕᖏᑐᕐᑎᒍᑦ ᑌᒣᒐᓗᐊᕐᑎᓗᒍ ᐊᓪᓗᕆᐊᒻᒪᕆᓐᓂᖃᖃᑦᑕᓚᐅᕐᒥᔪᖅ ᐱᐅᓯᓕᐅᒥᑎᑦᓱᒋᑦ 

ᖃᓄᐃᖕᖏᓯᐊᑦᔪᑎᐅᒍᓐᓇᑐᑦ ᓄᓇᕕᒻᒥᐅᓄᑦ ᓵᖕᖓᓯᑦᓱᓂ ᐃᓪᓗᐃᓂᐊᕐᓂᒨᓕᖓᔪᓂᒃ, ᓄᑕᐅᓯᓕᕐᓱᒋᑦ ᓄᓇᓕᓐᓂ 

ᐊᖏᔪᕐᓚᖑᐊᑦ ᐱᐅᓕᓂᐊᒐᒻᒪᕆᖏᑦ ᐊᒻᒪᓗ ᐱᒻᒪᕆᓐᓂᒃ ᓯᕗᒧᐊᕐᓂᖃᕐᓱᓂ ᐊᕐᕌᒎᓛᕐᑑᒥ ᓱᑲᑦᑐᒪᕆᒻᒥᒃ ᖃᕆᑕᐅᔭᒃᑯᑦ 

ᐱᑐᑦᓯᒪᐅᑎᒍᑕᐅᓲᒥᒃ ᐱᒍᑦᔨᓂᖃᕐᓂᐊᓗᓂ ᓄᓇᕕᒻᒧᑦ, 

 

“ᐃᓚᐅᒋᐊᖕᖓᓲᖑᓕᕐᓱᖓ ᓇᐅᓕᒫᓅᓕᖓᔪᑦ ᓄᓇᓕᓕᕆᓂᖓᓂ ᐊᕐᕌᒍᓕᕐᑐᑦ ᖁᓕᓪᓗ ᒪᕐᕈᓗ 

ᐊᑯᓃᕐᓂᐊᑐᕆᓯᒪᖕᖏᑲᓗᐊᕐᑐᖓ. ᐱᒍᑦᔨᓂᖃᓚᐅᕐᓱᖓ ᐊᒥᓱᓂᒃ ᐊᕐᕌᒍᕐᓂᒃ, ᐃᑉᐱᒋᔭᖃᕐᖁᖓᓕ 

ᑎᑭᐅᑎᒍᓐᓇᓯᔪᕕᓂᐅᒋᐊᒥᒃ ᐱᔭᑦᓴᐅᔪᓂᒃ ᑲᒪᒋᔭᑦᓴᐅᔪᓂᓪᓗ ᓂᕈᐊᕐᑕᐅᒍᑎᒋᓚᐅᕐᑕᑲᓂᒃ ᐊᒻᒪᓗ ᐅᑉᐱᕆᔭᖃᕐᖁᖓ 



ᓈᒻᒪᓕᕆᐊᖓ ᐊᓯᐊᓄᑦ ᓅᒋᐊᒥᒃ. ᑲᑎᕕᒃ ᓄᓇᓕᓕᒫᑦ ᑲᕙᒪᖓ ᐊᑦᑕᓀᑦᑑᓱᓂ ᑎᒥᖁᑎᐅᕗᖅ ᐊᒻᒪᓗ 

ᖁᓚᖕᖏᓯᐊᕐᖁᖓᑦᑕᐅ ᓯᕗᓂᕐᒥᒃ ᐊᐅᓚᓂᕆᓂᐊᕐᑕᖓᓂᒃ,” ᔨᐊᓂᕗ ᒪᓂᒃ ᐅᖃᕐᐳᖅ. 

 

ᑲᑎᕕᒃ ᓄᓇᓕᓕᒫᒃ ᑲᕙᒪᖓ ᓂᕆᐅᒋᔭᖃᕐᖁᖅ ᑯᐯ ᑲᕙᒪᖓᓂ ᐲᕐᓯᓛᕆᐊᖓ ᓄᕐᖃᖓᑎᑦᓯᓂᕆᔭᖓᓂ ᓄᓇᓕᓐᓂᒃ 

ᓂᕈᐊᕐᓂᐅᔪᓂᒃ ᐱᐅᓯᓕᐅᒥᑦᓴᑐᐊᕐᐸᑦ ᐃᓗᓯᓕᕆᓂᐅᑉ ᖃᓄᐃᓕᖓᓂᖓ ᓂᕈᐊᕐᓂᖅ ᑲᔪᓯᒍᓐᓇᓯᓂᐊᕐᓗᓂ ᐊᕐᕌᒍᖅ 

ᓄᑖᖑᕐᖃᒥᐅᓂᖓᓂ. ᑌᑲᓂ ᐃᓘᓐᓇᑎᒃ ᑕᕐᕋᒥ ᓄᓇᓕᓕᒫᑦ ᐱᒍᓐᓇᕕᖃᓛᕐᐳᑦ ᑭᒡᒐᑐᕐᑕᐅᓂᖃᕐᓗᑎᒃ ᑲᑎᕕᒃ 

ᓄᓇᓕᓕᒫᑦ ᑲᕙᒪᖓᓂ ᓂᕈᐊᕐᑕᐅᖃᒻᒥᑐᕕᓂᕐᓄᑦ ᑲᑎᒪᔨᓐᓄᑦ ᑲᔪᓯᓂᐊᓕᕐᓗᓂᓗ ᑎᓕᓯᓂᐅᓲᑦ ᓄᑖᓂᒃ ᐳᕐᑐᓂᓴᐃᑦ 

ᑲᑎᒪᔨᑦᓴᖏᓐᓂᒃ. 

  ᑐᓴᐅᒪᔭ:  

ᑐᓴᐅᒪᒃᑫᔨᖏᑦ  

ᑲᑎᕕᒃ ᓄᓇᓕᓕᒫᑦ ᑲᕙᒪᖓ  

Tel. 819-964-2961, ext. 2358 

media@krg.ca 

www.krg.ca 

 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ ᑎᒥᐅᔪᖁᑎᐅᕗᖅ ᓇᐅᓕᒫᓄᓕᖓᑦᓱᓂ ᐱᖕᖑᓯᒪᔪᖅ 1978-ᒥ, 

ᐊᑖᓃᑦᓱᓂ ᔦᒥᓯ ᐯ ᐊᒻᒪᓗ ᑯᐯ ᑕᕐᕋᖓᓂ ᐊᖏᖃᑎᒌᓐᓂᐅᔪᒥ. ᑖᓐᓇ ᑎᒥᖁᑎᐅᔪᖅ 

ᐱᓇᓱᐊᕐᕕᖃᕐᓂᖃᕐᐳᖅ ᒥᓕᑦᓯᑲᓴᑦᓱᓂ ᐃᓘᓐᓇᑲᓵᖓᓂ ᑯᐯ ᑕᕐᕋᖓᓂ 55 ᐃᑲᖓᔪᖁᑎᐅᔪᒥᒃ 

ᑲᒪᒋᔭᖃᕐᓱᓂ ᓄᓇᓕᐅᔪᑦ ᐱᓂᐊᕐᓂᖏᓐᓂᒃ, ᐃᖏᕐᕋᔪᓕᕆᓂᕐᒥᒃ, ᐊᕙᑎᓕᕆᓂᕐᒥᒃ, ᐳᓖᓯᓕᕆᓂᕐᒥᒃ, 

ᐱᓇᓱᒐᑦᓴᒨᓕᖓᔪᓂᒃ, ᐱᓇᓱᒉᑦ ᐱᒋᐅᕐᓴᑎᑕᐅᓂᖓᓂᒃ, ᐯᕆᑦᓯᕕᓕᕆᓂᕐᒥᒃ, ᓄᑕᐅᓯᓕᕐᑐᑦ 

ᐱᑦᓴᑕᖃᕐᓂᒥᒃ, ᓄᓇᐅᑉ ᐊᑐᕐᑕᐅᓂᖓᑕ ᐸᕐᓀᓂᖓᓂᒃ, ᓄᓇᓯᒪᔪᑦ ᐅᖑᒪᔭᐅᓂᖓᓂᒃ ᐊᒻᒪᓗ 

ᑮᓇᐅᔭᑎᒍᑦ ᐱᕙᓪᓕᐊᓂᓕᕆᓂᖓᓂᒃ. 
 

 


